                                                                                              ШЪХЬЭЛЭХЪО  Абу,
                                                                                                  филологие ш1эныгъэхэмк1э доктор

                                    Лъэгап1эм  ышыгу  ек1у
Иш1уш1эгъэ-гъэхъагъэхэм ц1эры1о яхъул1эхэрэр лъэпкъым илъфыгъэхэм мымак1эу къахэк1ых. Ащ фэдэ лъфыгъэу адыгэ лъэпкъым и1эмэ зэу ащыщ Мэщбэш1э Исхьакъ.

Илъэс 60-м къехъугъэу Мэщбэш1э Исхьакъ ипоэтическэ псэлъэ макъэ адыгэ литературэм щэжъынк1ы. Ащ ыпа1ок1э, гум къыщыущырэ гупшысэхэр къызэк1аблэхэу, псэлъэ мэш1обзыеу къыдэзэрэхьыеу, къыдэзэрэхэу мак1эп къызэрэхэк1ыгъэр. Заор зэраухыгъэм икъэбар гуш1уагъо къызэ1ум, сабыигум ар зэрэзэхиш1агъэр, къызэрэщыхъугъэр щызэхапш1эу илъэс 15 зыныбжь к1алэм къы1упш1эпш1ык1ыгъ усэу «Къэбарыш1у, гуш1огъошху» зыфи1орэр. Ары, зэо маш1ор зэрагъэк1осагъэр гуш1огъошху, ау ащ щыухыгъэхэп заом иутын хьылъэхэр: гуш1огъо къэбархэм аготэу гухэк1ым ымакъи къэ1у, къэ1у зэпымыоу. Ащ игупшысэ псалъэх, ипсэлъэ гухэк1ых усэхэу «Тигъунэгъухэм яхьэдагъ», «Маплъэх шъхьаек1э, зи алъэгъурэп» зыфи1охэу 1945-рэ илъэсым Исхьакъ ытхыгъэхэр. Джа уахътэхэм къащегъэжьагъэу зэпыу имы1эу, къызэтеуцо ымыш1эу, ик1о хахъоу, ипоэтическэ псалъэ зиукъэбзэу, ык1уач1э нахь лъэш хъузэ, художественнэ псэлъэ лэжьыгъэшхо адыгэ литературэм Мэщбэш1э Исхьакъ щызэ1уигъэк1агъ, илэжьыгъэ самэхэр 1ошъхьэ къодыехэу щымытхэу къушъхьэ сыдж лъагэхэу, ш1этэххэу за1этыгъ «удэплъыемэ, па1ор пшъхьащагъэзы» зыфа1орэм фэдэу…

«Коцыцэм ч1ыгур зэригуш1агъоу, Джэныкъом маш1ор зэригухахъоу Ш1угъэ хьалэлым гук1э сыфай», – Мэщбаш1эм иусэмэ ащыщ горэм къыщи1уагъ. А гук1эгъу фэбагъэр, ш1угъэ хьалэлыгъэр, гурышэ-гупшысэ нэфыр Мэщбаш1эм итворчествэ зэфэдэк1э пхырэк1ы. Ц1ыфхэм ягуш1уагъор игуш1уагъоу, ц1ыфхэм ягумэк1ыр игумэк1эу, дунэе щы1ак1эм ижьыкъек1ок1 ыгу щызэпэк1эк1эу, иуахътэ щыхъурэ-щыш1эрэ пстэухэр ыгу щизэу, щиутхыдзэу, блэк1ыгъэ зэманым  илъэгъо лъэшхэм афызэплъэк1эу, къэк1ощт мэфэш1ухэми афыдэплъыеу, къогъанэ имы1эу зэрэфэлажьэрэм лъэпкъ литературэм имызакъоу, хэгъэгу лъэпкъыбэ литературэшхом  Мэщбаш1эм ч1ып1э пытэ щиубытыгъ.
 Тхылъэу ытхыгъэхэм, къыдэк1ыгъэхэм япчъэгъэ закъоп Мэщбэш1э Исхьакъ лъэпкъым игушъхьэлэжьыгъэ хъарзынэщ и1ахьэу хилъхьагъэм уасэу и1эр къэзгъэнафэрэр. Шъыпкъэ дэдэмк1и, пчъагъэри щэчэлъэ ц1ык1оп: ащ къеушыхьаты тхак1ом илэжьак1э. Гъэбэжъур ежь-ежьырэу къэхъурэп. Зэпыу имы1эу пщынэлъабзэмк1и, къэ1отабзэмк1и илъэпкъ къизы1отык1ырэ, къизыгъэлъэгъук1ырэ псалъэ фиш1ыным Мэщбаш1эр дэлажьэ. «Орэд гъэш1уагъ» зыфи1орэ усэм поэтым къызэрэщи1уагъэу, «Псалъэм ипсалъэу анахь псэлъэш1ур» ихэгъэгу, илъэпкъ фи1оным зэк1э к1уач1эу и1эр фигъэзагъ.

 Бэ зэ1убгъэк1эным пае бэрэ улэжьэн фае. Гъэпсэф имы1эу мэлажьэ Мэщбаш1эр, бэдэди къылэжьыгъ. Ау джыри къэсэ1ожьы: Мэщбаш1эм илэжьыгъэ уасэу и1эр къэзыш1ырэр ар зэрэбэ закъор арэп, а тхыгъэхэм, тхылъхэм щы1эныгъэ шъыпкъагъэу апкъырылъыр, художественнэ зэгъэфагъэу я1эр ары. 

Мэщбаш1эм итхылъхэм гупшысэ куу ахэлъэу, гупшысэ-гукъэк1 зэтек1хэм уафащэу, зэхэш1э ин уагъэш1эу гъэпсыгъэх. А тхылъхэм лъэхъаныбэ къызэлъаубыты, ч1ып1абэхэр къызэлъагъэгъунэ, щы1ак1эм илъэныкъуабэхэр къырагъэлъэгъук1ы, емрэ ш1умрэ зэтырафы, ер уумысынэу, ш1ур пш1энэу уап1у. А гъэхъагъэхэр тек1оныгъэ псынк1агъок1э Мэщбаш1эм къыдихыгъэп. Ащ ишыхьат ежь поэтым игущы1эхэр:


Бгъэгум дэхагъи, бгъэгум гукъауи – 

Т1ури зэк1ыгъоу къысфыдэтаджэ.

Сынэмысышъоу сикъушъхьэ къэошъ,

Гухэлъ зэпыум сегъэупэраджэ.

Сынэт1э плъыры с1эгушъо 1улъэу

Сичапэ зандэшъ, дэк1ып1эм сеплъы,

Лъагъоу ащ ек1урэм сыгум ш1у филъэу
Икъэгъотыни бэрэ сыпэлъы…

Джащ фэдэу, икъушъхьэ къаоу, игухэлъ къызэк1игоу, игъогуи бгы зандэу къыч1эк1эу мак1эп къызэрэхэк1ыгъэр. Ау сыд фэдэрэ къини къызэк1идзагъэп поэтыр, пшъы имы1эу, гъэпсэф имы1эу 1оф зэрэзыдиш1эжьыгъэм иш1уагъэк1э  поэзие иным ышыгу лъагэ ек1урэ гъогум пытэу теуцуагъ. 

Мэщбэш1э Исхьакъ ипоэзие инэшэнэ шъхьа1эмэ ащыщ щы1ак1эм иупч1э инхэр къы1атыныр, ихэку, икъэралыгъо, дунаим щыхъурэ-щыш1эхэрэм агъэгумэк1ыныр. Поэтым игутео макъэ къыхэщэу, «Мэш1очэ пчык1эу пкъым зыхэзыблэу»  сатыр ш1агъоу истиххэм бэ ахэтыр. Нахьыпэрэ зэманхэм лэжьэк1о ц1ыфхэм ящы1эк1агъэм икъэгъэлъэгъон, шъхьафитныгъэм, псэемыблэжьыныгъэм ахэр фэбанэхэзэ къызэрахьыгъэм усэ мак1эп Мэщбаш1эм афызэхилъхьагъэр. Усэхэу «Сикъушъхьэхэр», «Къэда1у, тич1ыгу», «Рэдэд», «Адыгэ нэпс», «Егъэш1эрэ чъыг», нэмык1ыбэхэми адыгэхэм л1ыхъужъныгъэу  зэрахьагъэр, щы1эныгъэм икъэгъэзэп1э къинхэм ик1ып1э тэрэз къыфагъотыным зэрэпылъыгъэхэр къырагъэлъэгъук1ы, къыра1отык1ы. Шъхьафитныгъэ банэм тек1оныгъэ къыщыдахэу, хэбзак1эр загъэпсык1э, щы1эк1э тхъагъо я1э зэрэхъущтым емыхъырэхъышэжьхэу, гугъэп1э лъагэ зыда1ыгъэу тихэгъэгу, тихэку иц1ыфхэр зэрэпсэущтыгъэхэр усабэхэм, орэдыбэхэм, пщыналъэхэм поэтым къащыри1отык1ыгъ, къащыригъэлъэгъук1ыгъ.
Илъэпкъ итарихъ дэгъоу поэтым еш1э, гъогуонэ хьылъэу къык1угъэм щызэ1уигъэк1эгъэ гъэхъагъэхэм арэгушхо, адыгэ хабзэм ишэпхъэ дахэхэу дунаим щыц1эры1о хъугъэхэм осэ ин афеш1ы, тиныбжьык1эхэм  ар яшэн- бзыпхъэу зэрэхъуным иусэхэмк1э къыфэджэ. Адыгэ-шэн хабзэм, адыгагъэм ык1уач1э, адыгэ лъэпкъ шъуашэм шъхьэлъытэжьыныгъэ гушхуагъэр гоу, псэу зыпкъырылъ усэхэр афызэхилъхьагъэх. Поэтыр ихэку еплъыхьэ, нэплъэгъу фабэр рехы. Елъэгъу илъэпкъ иегъэш1эрэ псэуп1э нэр п1эпихэу дунэе к1эрак1эу, хъырахъышъэу зэрэдахэр: ипсыхъо къаргъохэр тыгъэм пэш1этхэу жъынчэу хым фэчъэх, икъушъхьэ хъуп1эхэр къэгъагъ зэмышъогъу-зэтепш1ык1ут1ук1хэу, шъотехьэ-тек1 алэрэгъоу заубгъу, ичъыг бэрабэхэр ошъогум к1аохэу жьы мэк1э 1эш1ур ак1эпщы, икъушъхьэ шыгуфхэр зэгот-зэте1этык1ыгъэхэр, махъушэ тхыц1эу зыращэу, нэплъэгъум къымыубытыжьэу ошъо чапэм хэк1осыхьажьых. Ипсэуп1э ч1ып1э идэхагъэр ежь лъэпкъым ипкъынэ-лынэ зэхэлъык1эк1и, ынапэк1и, илъэпкъ шэн-хэбзэ зэхэтык1эк1и зэдырагъаштэу зэгъэзэфагъэ хъугъэх. Ахэмэ ягуш1уагъо зэхиш1агъэу ыгу къыде1эу, ымакъэ 1этыгъэу поэтым къе1о:

Псыхъо 1ушъом ишъолъыры дахи, 
Осы фыжьыр зышыгу къушъхьэ лъаги,

Пчъэдыжь шъабэу непэ къыс1уплъагъи,

Гъэтхэ теплъэу сэ си хэку к1эрак1.

Усак1ом игурышэ-гупшысэ зе1эты, огум щесызэ, ихэку к1асэ ынэ къык1эуцо, орэд шъабэр ы1упэ къытечъы, жьыор мак1эу гумэ анэсы:
Гъогу зэхэк1хэу 

Чылэ дэхьэ-дэчъи,

Псыпэ чъэрхэу

Къушъхьэм къячъэбзэххи,

Хыор теплъэу губгъо хъоо-пщауи – 
Ахэр зэк1э сэ сихэку итеплъ.

Усак1ом инэплъэгъумэ зыращы, ихэку гупсэ ичыжьи иблагъи релъэгъук1ы:
Мэзы к1ырхэу

Псырык1ы зэхэтхи,

Тхышъхьэ уцхэу

Былымхэр зыхэтхи,

Дышъэ фыжьэу пынджыр зыщалэжьыри, – 
К1асэр зас1оу сэ сихэку дах.

Хэкум ич1ыопс идэхагъэ диштэу иц1ыфхэри дахэх, ахэм яшэн-хабзэхэри дахэх, ахэмэ лъэпкъ шъуашэри хъырахъышъэу къадек1у. Лъэпкъым игушхуагъи, ил1ыхъужъ мэш1уагъи, ил1ыбзыугъи шъуашэм хелъагъо усак1ом, тыгъэнэбзыеу, зэтеш1этык1эу сатыр 1упк1эхэмк1э лъэпкъ шъуашэм исурэт танэ1у къырегъэтаджэ:
Адыгэ цыеу, цые къопэфыр,

Осы нэгуфым фэдэу уфыжь.

Джыгыты к1алэу, к1элэк1э чэфыр

Гушхоу рызепщэу ылъы ущыщ.

Бзыу тэмапэу, лъатэу, быбатэу

Шыгъэчъэ плъырмэ ренэу уахэт,

Дахэм идахэр орк1э рыт1уатэу

Жьы псынк1и, маш1уи – т1уми уафэд.

Лъэпкъым ыц1эр шъуашэми ыц1эу, зэрэтеплъэхэу къаш1эжьэу, агъэш1агъоу, адыгэмэ ялъэпкъ напэу адыгэ цыем л1эш1эгъу пчъагъэхэр къыхьыгъ. Цые бгъэгум хьазыр 1упэф пш1ык1ут1ур къызэрэтелыдык1эу лъэпкъ тарихъым къыхэ1этык1ыгъэу къыхэщых л1ыгъи, гукъауи, гуш1уагъуи, гухэк1и; шъхьафитныгъэ банэу лъэпкъым ыш1ыгъэм ишылъэмакъи, ищэбыби, ищэшъуий шъуашэм итхыпхъэхэм ащызэхэохы; ахэолъагъох л1эш1эгъумэ ялъыгъэчъэ заохэр хьалъэгу-хьалъэгоу рыщагъэу, къат-къатэу зэте1этык1ыгъэу л1эш1эгъу лъэужхэр. Псэ зыпыт лъэпкъ шъуашэм зыфегъазэшъ, усак1ор епсалъэ, игугъи игуузи дегощы:
Жьыбгъами ппихэу, гын гъози ппыоу

Пыими тхьапшырэ анэгу уиплъагъ,

Зауи мызауи укъыщау1эу

Гу ш1уц1э тхьапшымэ узыщалъагъ.

Поэтыр рэпагэ, рэгушхо илъэпкъ шъуашэу дунэерэ щытхъур зыфа1уагъэм, ренэу ынэ к1эт: шъхьарыхъон к1эрак1эр жьым зэрихьэу шъхьафиты тыгъэм къыдыкъок1эу, сыд фэдэ ч1ып1э ифагъэми, къызэк1ак1о имы1эу л1ыгъэр щызэрихьэу, маш1уи, ос фыртыни ашъхьарыбыбык1эу елъэгъу. Лъэпкъ гъаш1эм къыхэфызык1ыгъэ  1эш1агъэм теплъэу и1эми, гоу к1оц1ылъми, лъэк1эу пкъырылъыми адыгэхэм къягъэт1ысэк1ыгъэ лъэпкъ пстэуми гу лъатагъ, уасэ фаш1ыгъ, ахэм ащыщыбэхэм адыгэ шъуашэр ежьхэми ялъэпкъ шъуашэу аштагъ. Лъэпкъ зэхаш1э лъэпкъ ш1эжь зи1эу, лъэпкъ гушхуагъэ зыхэлъэу хэта ащ къымыгъэтхьауещтыр?!  Илъэпкъ игъэхъэгъэ пстэуми ащыгуш1ук1ырэ усак1ом игурышэ-гупшысэхэр зэфихьысыжьыхэзэ, еусы: лъэпкъ шъуашэм ц1ыфыгъэ напэм итеплъэ дахэу и1эми, л1ыхъужъыгъэр гум къыщызыгъэущырэ к1уач1эу ащ хэлъми алъапсэр – типшысэ 1ушхэм янэф ащ зэрэхэтыр ары; бзыу псынк1агъэу адыгэ шъуашэм хэлъыр – ар лъэпкъым гугъэ-гухэлъэу зыди1ыгъэу игъэш1э гъогу къыщызыдихьыгъэхэр ишъуашэ зэрэхишъагъэхэр ары. Лъэпкъ тарихъым инэк1убгъо папк1эу, шъошэ тхыпхъэхэм поэтыр къяджэ, мэкъэ 1этыгъэк1э къе1о: «Узыфадыгъэр сэрми, хэтми, зэрэ-Кавказэу дахэу уек1угъ».
Адыгэхэм ящытхъушхо а1уагъ Европэм, Азием, Къок1ып1э Благъэм къарык1ыгъэ зек1ол1 ц1ыф гъэсагъэхэу тлъэпкъ къыхэхьагъэхэм: инэпкъ-пэпкъ зэхэлъык1э идэхэгъэ-зэгъэфагъэ, ч1ыгум ы1э ек1оу, лэжьыгъэ бэгъуагъэ къыхьыжьэу, пк1ышъхьэ-мышъхьэ чъыг зэмыл1эужыгъуабэхэр къыгъэк1эу, былымыр ихъоеу, имэл 1эхъогъухэм къушъхьэ-бгышъхьэ жэгъухэр, мэз чапэхэр зэлъауп1ыц1эхэу, бжьэхъуным фэ1азэу адыгэр зэрэпсэущтыгъэр зек1ол1хэм ятхыгъэхэм къащыра1отык1ыгъ. Адыгэхэм ялъэпкъ шэн-нэшанэхэм ащыщэу анахь хэ1этык1ыгъэу хагъэунэфык1ыгъ адыгэм и1орэ-иш1эрэ зэу зэрэщытыр, хьак1эм шхьэк1эфэшхо фаш1ызэ зэрэпэгъок1ыхэрэр. Поэтыр рэгушхо илъэпкъ идунэе щытхъу, рэпагэ илъэпкъ пытагъэу хэлъым, и1о за1оу зэрэщытым, а гушхуагъэр, шъхьалъытэжьыныгъэ-пэгагъэр агоу, апсэу усэ ш1эгъуабэ етхы. Ахэмэ ащыщыбэхэр зэк1эми зэлъаш1эрэ, ш1у алъэгъурэ орэд хъугъэх. А орэдхэм ясатырхэм алыпцэмэ лъэк1эу ахэлъым, гупсэ мэкъамэу тхьэк1уач1э зи1эм лъэпкъ зэхаш1эр къа1этэу адыгэ ошъогум бзыу тэмабгъоу ебыбэх, лъэпкъ гушхуагъэм ипсалъэ лъэпкъ пстэуми алъагъэ1эсы. Поэтым иусэ горэм къыщи1уагъ: «Зы орэдэп, орэдит1оп, Сищык1агъэр орэдыб». Ыгу зэ1ухыгъэу, гуш1ом иорхэм зэрахьэзэ, ихэку гупсэ поэтыр фэусэ. Сыдэу щытми, ы1упэ къытелъэтырэ къодыеп а гущы1эхэр, пычыгъохэр, макъэхэр – «Тыгъэпс нэфыпск1э гум щысэгъаш1ох» е1о поэтым. Ичэщ мычъыехэм ащ псэ къащыпэк1э, илъэпкъ зэхаш1э ик1ыщмэш1опск1э епсыхьажьых. Теубытагъэ фыри1эу поэтым къе1о: «Налмэс-налкъутэу сихыч1э-гуч1э Сиорэд мышк1ухэр щызэпэжъыух». Поэтым ицыхьэ телъ ишык1эпщынэ ибзэпсыхэчъэу ыбгъэ щышъхьэлъэгэ сатырхэр илъэпкъ ыгу лъы1эсыщтых. Ау гухэк1 нахь мыш1эми, хэтэ лэжьыгъэ бэгъуагъэм шъхьэлъэш1ой горэ къызэрэхак1эрэм фэдэу, лъэпкъым иегъэш1эрэ гушъхьэлэжьыгъэу дунэерэ щытхъур зыфа1уагъэм бжьыгъэ тырилъхьэу ц1ыф шъхьэпаехэр, ерыуаджэхэр, пц1ыусхэр, къамылэжьыгъэ мылъку къызы1эк1эзыгъахьэхэрэр, нэпит1ухэр, к1эхъу-к1эчъхэр,  зэгупшысэхэрэр зэу, а1орэр шъхьафэу, аш1эрэр нэмык1эу – хэк1 пыдзафэу къытхэк1ырэр мак1эп. Ащи изакъоп: лъэпкъ шэн-хабзэ зэхэтык1эхэми жъы хъугъэхэу, тинепэрэ мафэхэм къямык1ужьхэу, утын хьылъэ ц1ыфхэм афэхъоу ахэтых. А пстэумэ поэтыр агъэгумэк1ы, а пстэур поэтым илыуз, игууз. Арышъ, щытхъум, дахэм, дэгъум, ш1ум якъэ1он, якъэтхын къыщыуцурэп поэтым ипщынабзэ – щы1эныгъэм иш1уи ибзаджи ипоэтическэ гъунджэ къыредзэх, ш1эпхъэджаш1эхэм, шэн пхэнджхэм аблэплъырэп, къэплъэнэшъу зариш1ыл1эрэп. Ш1ум, дэхагъэм, дэгъугъэм поэтыр ыгук1э зэрапэблагъэм, зэрик1асэхэм фэдизк1э, фэдипш1ык1э ем, дэим, бзаджэм апэуцужьы, ахэр ыгук1э иджагъох, щегъэзыех, ахэм бэнэ лъэш ареш1ыл1э. «Тхьагъэпц1и шъорыш1и хэмылъэу дэгъук1э Сыфай дунаир ш1угъэм фэк1оным» («Шъыпкъэныгъ»), – е1о поэтым. Осым фэдэу фыжьыбзэу ц1ыфхэр зэк1эри къэбзэ-лъэбзэнхэу, мыжъобгъуи жьыбгъи зырамыгъэгъащтэу псыхэр къушъхьэм къызэречъэххэрэм фэдэу, къызэтемыуцохэу шъыпкъагъэр зыда1ыгъэу ящы1эныгъэ гъогу рык1онхэм поэтыр фай, ащ къыфэджэ. Арэущтэу хъуным пае, щы1эныгъэм хэгъэк1одык1ыгъэнхэ фае зиягъэ къэк1орэ пстэури. Ахэмэ афэгъэхьыгъэу мак1эп Мэщбаш1эм ытхыгъэр. Тищы1ак1э ыпэк1э лъык1отэным пэрыохъу фэхъухэу лъэпкъ шэн-хабзэхэм къахафэхэрэм, жъымрэ к1эмрэ азыфагу къитэджэрэ банэм изысурэтэу «Нысэ» зыфи1орэ поэмэр Мэщбаш1эм ытхыгъ. Мосэ институтым щеджэрэ пшъашъэу Зурэ къыщэнэу зэрэрихъухьагъэр Къарбэч (Мосэ ятэжъ) ыдэрэп. Ижъырэ шэнхэм арыгъуазэхэзэ, Исхьакъ (Къарбэч иныбджэгъу) ипхъорэлъф къырагъэщэнэу зэныбджэгъуит1ур зэзэгъых. Ау Къарбэч зэфи1орэр фимыш1эу ежь ш1у ылъэгъурэ пшъашъэр Мосэ къещэ. Ар Къарбэч ш1ошъхьак1оу унэм ек1ыжьышъ, ыпхъоу нэмык1 л1акъо хэсым дэжь мэк1ожьы. Ишъэогъоу  Бэгъолъагъун, ыпхъоу Сими Къарбэч зэрэзек1орэр зэрэмытэрэзыр ра1уагъ, акъылыгъэ къызыхигъэфэнэу елъэ1угъэх, ау ядэ1угъэп. Аминэти (Мосэ ян) апэрэмк1э л1ыжъым дырегъаштэ, ау к1оч1э зэфэшъхьафхэр бэрэ агу зыщызэбэнхэ уж, ш1у ылъэгъоу шъхьэгъусэк1э ик1асэу къом къыхихыгъэр ежь ным нысэк1э ымыштэн ылъэк1ыжьырэп…
Шэн-нэшанэхэу ц1ыфыгум тыркъо тезыщэу, лъэхъанык1эм къемык1ужьыхэрэр ц1ыф зырызхэм джыри пытэу язэхэш1ык1 зэрэхэтыр, къаигъагъэк1э къызэраухъумэрэр Мэщбаш1эм игъэк1отыгъэк1аеу  шъыпкъагъэ хэлъэу ипоэмэ къыщыригъэлъэгъук1ыгъ. Лъэхъанык1эм къызыдихьыгъэ шэн-хэбзак1эхэм Къарбэч апэуцужьыныр къызыхэк1ыгъэр зэк1элъык1оу поэтым къегъэлъагъо, ащ фэдэ шэн-зек1уак1эхэм гур ащегъэк1ы, ащ изехьак1охэм уапэуцужьынэу уакъыфе1эты. Жъымрэ к1эмрэ зэрэзэутэк1ырэр, жъым сыд фэдизэу зыкъи1этыжьыгъэми, к1эр ащ зэрэтек1ощтым  иидее  поэмэм занк1эу щыпхырэк1ы. Поэтым хъугъэ-ш1агъэр къыгъэлъэгъорэ къодыеп. А хъугъэ-ш1агъэмэ ежьри ахэт, геройхэм агу щыхъоу-щыш1эхэрэр ежь поэтым адещэчы, ар ахэмэ ренэу ягъус, 1офэу ахэр зыгъэгумэк1хэрэм ежьыри егъэгумэк1ы, ащ зэреплъырэ ш1ык1эр шъхьаихыгъэу къе1о. Джаущтэу сюжетым щыщ шъыпкъэу лирическэ дэхыныр поэмэм хэуцо. Ащ нафэ къеш1ы  щы1эныгъэм щык1орэ банэм ежь ышъхьэк1э поэтыр и1ашэ зэрэфигъэ1орыш1эрэр. Поэтым ыш1ошъ мэхъу дэир щымы1эжьыхэу  зыщыхъущт уахътэр къызэрэсыщтыр. Ар къыригъэлъэгъук1эу, образнэу, дахэу поэмэр еухыжьы:


Сабый нэкоу 



ошъо шхъуант1эм



Пщэ ш1уц1эжъхэр 


епшых, 


епшых…
Мэщбаш1эм иусэ анахьыш1ухэм гум лъы1эсырэ к1оч1э лъэш ахэлъ: гур азы, апщэжьы, шъхьэм акъылэу илъыр агъэбагъо; щы1ак1эр, ц1ыф зэхэтык1эр аутхындзы, к1агъэпщы, щыбзэнэдым к1агъэк1ы; ер 1эк1ыб уагъэш1ы, ш1ум уфащэ, гук1уач1эр къа1эты, гушъхьэ гъомылэш1ух…

Мэщбэш1э Исхьакъ ипоэтическэ творчествэ хъугъэ-ш1эгъэ инхэр игъэк1отыгъэу, эпическэу къыгъэлъэгъоным ч1ып1э гъэнэфагъэ щеубыты. Усак1ом ащ зызэрэфикъудыирэ иапэрэ творческэ лъэбэкъухэми къащигъэнэфагъ:  Хэгъэгу зэошхом ехьыл1эгъэ поэмэу «Ц1ыф лъэшхэр» (1955) зыфи1оу къыдигъэк1ыгъэр ащ ишыхьат. 
Мэщбаш1эр ыныбжьык1э Хэгъэгу зэошхом хэлэжьэнэу хъугъэп. Ау исабыигъом зэо маш1ор зэхиш1агъ, изэхэш1ык1и, игупшыси пытэу ахэуцуагъ. Бэш1агъэ ар зыхъугъэр. Ау сабыйнэмэ алъэгъугъэу, сабыигум ит1ысхьагъэр джырэ тимафэхэм анэс къыздехьы, егъаш1эми къызыдихьыщт. «Сигупшысэ хэтэу а л1ыр Садэжь къак1о, Къэмыпсалъэу ыбгъэ дэлъыр  Нит1умэ къа1о», – гукъэк1ыжь чыжьэр къытео усак1ом. Къеш1эжьы: сабый ц1ык1оу ар зылъэгъурэм фэмыщы1эу ынэхэр еуп1ыц1э, жьы къымыщэу зэтенэ…  Ау сыд хиш1ыхьан?! Джа лъэхъаным поэтым ыгук1э ыщэчыгъэм зык1и къык1ичыгъэп джырэ нэс. А тхьамык1эгъо такъикъыр ыгу къэк1ыжьзэ, «Тщыгъупшэщтэп» зыфи1орэ усэм поэтым игумэк1-гузажъо къыщыре1отык1ы.
Заом тхьамык1агъоу ц1ыфхэм къафихьыгъэхэр къыра1отык1ы усэхэу «Хьэмамэм», «Шъузабэхэр», «Май. 1945-рэ илъэс» зыфи1охэрэм, нэмык1хэми.
Тэ тилъэныкъок1э тиуашъуи къаргъоу, тич1ылъи шхъуант1эу, титыгъи  къытфепсэу зэрэщытым фэдэу тыдэк1и дунаир щымамырэу, тыгъэр шъхьафитэу тыдэк1и къыщепсэу къызш1обгъэш1ы хъущтэп. Ар дэгъоу къыгурэ1о поэтым. «Тыгъэм иорэд гущы1эу хэлъыр сэры зытхыгъэр» зыфи1орэ усэм къыще1о: «Тыгъэр сашъхьагъми, нэмык1 къуапэ Заоу шъхьащытыр сымыш1эу щытэп. Джа тихьэблэл1ыми джэнэ 1эгъуапэр Зык1ыфэнэк1ыри сэ сщыгъупшагъэп». «Ш1угъэр» зыфи1орэ усэми а гумэк1ыр хэлъ: «Шыблэ гъогъошхо зышъхьащыт ч1ылъэм Зыгорэ гу1эу зэтхъожьызэ хафэ, Пчыпэр да1ыгъми, хэтэу нэмыплъым Гъэрып1э хьылъэм нэмык1ыр афы». Поэтым инэмык1рэ усэхэми, мамырныгъэ щы1ак1эм анахь фэхьыгъэхэр арыми, зэо маш1ом игумэк1 къахэщы. «Ч1ы къопэ шъхьафмэ, Мок1э нэмык1мэ лыгъэр щак1адзэ, Щазмэ лъапэк1э ук1эк1о хьафмэ Тыгъэпс сэнашъхьэр ч1ым щызэрадзэ», – къыще1о поэтым «Сэнэш1ы уахът» зыфи1орэ усэм. «Тич1ылъэ къуапэ зырыз-зырызэу Загъори зауи къыщызэк1эблэ, Зыгорэм ыкъуи тылы фэузэу Щэм риутыгъэу ч1ым бгъэк1э хаплъэ», – щылъэк1уатэ  поэтым игумэк1-гупшысэ стихэу «Сипшысэ бзыу» зыфи1орэм.
Бэ лъэмакъэу ч1ылъэм те1ук1ырэр. Мары, сабыйхэр гуш1о нэплъэгъур анапэу дэзэрэхых. Ау сабый лъэмакъэп къэ1урэ пстэури. Зэ зы ч1ып1эм, зэ адырэ ч1ып1эм заом имэш1обзый къыщыдехьые, ц1ыфылъыр щагъачъэ. Джа дунэе гумэк1ыр ылъапс «Лъэмакъэхэр» зыфи1орэ усэм. Ихэгъэгушхо ыц1эк1и, илъэгъухэм ац1эк1и поэтым нэлат арехы зэо маш1ом ик1эгъэблак1охэм, афегъэпытэ: «Гухэлъ лъэмакъэу къэ1урэр зыфэдэр, къик1ырэм нэсы тэ къыдгурэ1о. – Т1ок1ит1урэ зырэп джы тызыхэтыр».
Уахътэмрэ поэзиемрэ зэрэзэпхыгъэр, политическэ гъэпсык1эу дунаим и1эм ижьыорхэр лирикэм къызэрэщилъыхэрэр Мэщбэш1э Исхьакъ итворчествэ дэгъоу щызэхэош1э.
Ары, Мэщбэш1э Исхьакъ Хэгъэгу зэошхом хэлэжьэныр ыныбжьык1э къытемыфагъэми, заом имэш1ожь къеок1ыгъ, нэмыц оккупациер пэк1эк1ыгъ, нэмыц техак1охэр зыфэдэхэр ылъэгъугъэх. Джа исабыигъом ылъэгъугъэхэр, къоджэдэсхэм къа1отэжьэу зэхихыгъэхэр, ежь ыгук1э зэхиш1агъэхэр джы къызнэсыгъэми иусабэхэм къаще1ожьы.

Нэмыц техак1охэр ош1э-дэмыш1эу тихэгъэгу къытебэнагъэх, апэ къифэрэр аук1ы, агъэсты, зэхакъутэ. А лъэхъан хьылъэу, нэмыц фашистхэр Адыгэ хэкум къызщихьагъэхэр ары поэмэр къызщыригъажьэрэр. – Шыблэр гъуагъоу топ о макъэхэр къэ1угъ, заом имэш1ожь стыр чылэм къык1ао, фашистхэр Шъхьагощэхьаблэ къеблагъэх…
Колхоз мылъкум  щыщ пыим 1эк1эбгъахьэ хъущтэп – джары пащэхэм унашъоу аш1ыгъэр, къоджэдэсхэми ары ямурадыр. Арышъ, къуаджэм рехъухьэ пыир къэмысызэ, былымэу, мылъкоу я1эр къушъхьэм ч1ащэнхэу.

Унашъоу аш1ыгъэр агъэцэк1эжьызэ, куо-хьау хэмытэу, 1эдэб  ахэлъэу колхозэу «Шъхьафит щы1ак1эм» ибылымышъхьи илэжьыгъи пыим щаухъумэнэу тхьаматэу Пщымыдэ Илясрэ парторгэу Блэшэ Хьазрэтрэ япащэу къуаджэм щыщыбэхэр къушъхьэм ч1эхьажьых… Ахэмэ аш1э: «Бэ ш1эн, мак1э ш1эн – пыир рак1ыни» шъхьафитныгъэр зэрагъэпсыжьыщтыр.
Заом  1улъхэм язакъоп пыир изык1ыщтыр. Къушъхьэм ч1эхьажьыгъэхэу, пыим мылъкуцэ 1эк1эзымыгъахьэхэрэми, къуаджэу пыим ыштагъэм къыдэнэгъэ лэжьэк1о ц1ыфхэми пыим изэхэкъутэнк1э алъэк1ыщтыр аш1э: къуаджэм дэсхэм фашист солдат т1ок1 аук1ы, къушъхьэм ч1эхьажьыгъэмэ партизан куп зэхащэшъ, зы утыным ыуж адрэ утыныр пыимэ арахы…
Колхоз мылъкум иухъумак1охэр былым 1усым иугъоини, шэщым, чэмыщым яш1ыни зэрэзэш1уахырэм къыщыуцухэрэп: фашист къамыщэу чылэм щышъуирэм ц1ыф мамырхэр щаухъумэнэу колхоз тхьаматэр командирэу апэ итэу ахэмэ зыкъа1эты, «пчыхьэшъхьэ уахътэу чэмы фыжьыгъом къушъхьэм ылъапэ купыр къынэс». Мэзахэ охъуфэ ежэхэшъ, шъхьадж ыш1эщтыр гъэнэфагъэу чылэм зыхагуащэ. Ук1 зытелъхэр зыч1эс хьапсым ек1ухэшъ, къэрэгъулэу ащ 1ут фашист солдатыр аук1ы. Хьэпсапчъэр 1уахышъ, ц1ыфхэр шъхьафит аш1ыжьы, Нурджани ч1ыунэ ц1ынэм ч1элъэу къыч1ащыжьы. Фашист хъунк1ак1охэм ак1уач1эхэр нахь зыдэщы1э ч1ып1эхэми маш1ор ак1адзэ, шъхьафитныгъэу къэблэгъэжьырэм ишыхьатэу быракъ плъыжьыр чылэм ышъхьагъ щыбыбэтэнэу унашъхьэм ха1ушъ къуаджэм къыдэк1ыжьых… Поэтым зэри1оу, «Чэщым ыужы чэщыр к1элъык1оу Лъыш1эжь отрядхэр къуаджэмэ адахьэзэ, – Хьадэгъур нэмыц фашистмэ афахьы». 
Заом имафэхэм, ушэтып1э лъэхъаным советскэ ц1ыфхэм зыч-зыпчэгъоу а1э зэк1эдзагъэу сыд фэдэрэ къини зэпачи, нахь псыхьагъэхэу, язэхэш1ык1 нахь лъагэ хъугъэу а къинхэм къызэрахэк1ыжьыгъэхэр поэмэм къегъэлъагъо.
Джащ фэдэу шъыпкъагъэ я1эу, к1оч1э зэхэлъэу, зыч-зыпчэгъугъэу, идейнэ-политическэ зэк1ыныгъэу тикъэрал иц1ыфхэм ахэлъыр ары тек1оныгъэшхоу Хэгъэгу зэошхом къыщыдэтхыгъэхэм лъапсэу я1эр.

Ау, гухэк1 нахь мыш1эми, ц1ыфыгъэ иным, шъыпкъагъэм анэмык1эу нэпэнчъагъэри, къумалыгъэри ушэтып1эм къыщылъэгъуагъэх. А щы1эныгъэ шъыпкъагъэр ишапхъэу, пыим гъусэ фэхъугъэхэр Хъут1ыжъ Мамгъэт иобразк1э поэтым къытегъэлъэгъу.

Мамгъэт щы1эк1ак1эм пэуцужьыгъэхэм ащыщыгъ. Ащ пае ращыгъагъ. Фашистхэр къуаджэм къызыщысынхэм ехъул1эу ежьыри къэк1ожьы, итетыгъо ыгъотыжьыгъэу гугъэзэ, ар фашистхэм 1офш1эгъук1э агуахьэ – къоджэ старостэу 1оф еш1э. Мамгъэт нэмыцхэм фитыныгъэ къыратыгъ япыирэр пилъэнэу, емыдэ1урэр хьапсым ч1идзэнэу, ежь фэдэу Совет хабзэр зиджагъохэр зыгуищэнхэшъ, ахэмэ мылъкоу я1агъэхэр аритыжьынхэу, яунагъэхэм ач1игъэхьажьынхэу. Ахэр зэк1э Мамгъэт игунэсэу къыч1эк1ы, ыгъэцэк1энэуи ишъыпкъэу фежьэ.
Къуаджэм дэсхэм жъалымыгъэшхохэр Мамгъэт адызэрехьэ: Нурджан ч1ыунэ ц1ынэм ч1арегъадзэ, цыхьэ зыфимыш1ырэ нэбгырэ т1ок1 чылэм къыхарегъэфышъ, хьапсым ч1едзэх, ук1 атырарегъалъхьэ. Ау Мамгъэт имурадхэр къыдэхъугъэхэп, гъусэ зыфэхъугъэ пыим къехъул1агъэр ежьыми къехъул1э… 

Поэмэм охътэ инк1ае къеубыты: фронтэу къэблагъэрэм итоп о макъэхэр чылэм къынэсхэу зыщыхъугъэ лъэхъаным къыщегъэжьагъэу адыгэ къуаджэр Советскэ Армием шъхьафит зиш1ыжьыгъэ мафэм нэс къыриубытэрэ уахътэр ары поэмэм къыгъэлъагъорэр. А лъэхъаным къык1оц1 къэхъугъэ хъугъэ-ш1агъэхэр образ зэфэшъхьафхэмк1э нафэу поэмэм къытыгъэх. Хъурэ-ш1эрэмэ язэк1элъык1уак1э, язэпхыныгъэ тефэу поэмэр едзыгъо пш1ык1утфэу зэтеутыгъ. Бзэ псынк1эк1э, зэблэдзыгъэ рифмэ зи1э сатырипл1 строфак1э поэмэм инахьыбэ тхыгъэ, хъугъэ-ш1эгъэшхор эпическэу къыты зыхъук1э, диалогхэр, ижъырэ адыгэ усак1эхэр поэтым  ыгъэфедэу бэрэ къыхэк1ы.
Фэ1эпэ1асэу пейзажыр поэтым къегъэлъагъо. Сыдэу щытми, дунаим исурэт къыт къодыеу арымырэу хъугъэ-ш1агъэхэм, ахэр зыщыхъурэ лъэхъаным дунаим изытет, изэрэщыт тынэгу къык1егъэуцо, ащк1э ц1ыфхэм уасэ афэтш1ын тегъэлъэк1ы:
Жьыбгъэр мэшъуи, пщэхэр зэрефэх,

Мыжъор епхъуатэшъ, гырзэу редзыхы,

Уашъор зэ1ибзэу пчык1эр къэнэфы,

Лъакъор к1иутэу псыдзэр къечъэхы…

Стих сатырхэр къыгъэлъэшхэу зы1эжэныр, к1э1отык1ыжьыныр бэк1аерэ поэтым ипщыналъэ щегъэфедэх. Пыимэ фыщытык1эу афыри1эр къыригъэлъагъоу бэрэ суффиксэу «жъы»-р егъэфедэ: «Мамыгъэтыжъым», «офицерыжъыр», «комендантыжъыр»... «Ц1ыф лъэшхэр» – поэмэм ыц1. Ар поэмэм имэхьанэ тефэ: советскэ ц1ыфхэм ялъэшыгъэ шъыпкъагъэ хэлъэу къырегъэлъэгъук1ы.
«Ц1ыф лъэшхэм» аужи Хэгъэгу зэошхом итемэ мызэу-мыт1оу Мэщбаш1эм охътэ зэфэшъхьафхэм къыфегъэзэжьы, етхых, къыдегъэк1ых романхэу «Агъаерэм ежэжьхэрэп» (1966), «Ц1ыфыр т1о къэхъурэп» (1968), «Илъэс фыртынэхэр» (1973), поэмэу «Сшынахьыжъ» (1974), усэ-орэд зэфэшъхьафхэр.

Поэмэу «Сшынахьыжъ» зыфи1орэр л1ыхъужъыныгъэшхо зезыхьэзэ зэуап1эм щыфэхыгъэ Андырхъое Хъусен ехьыл1агъ. Мэщбаш1эм анахьэу ына1э зытетыр а л1ыхъужъ  лъэхъанымрэ джырэ лъэхъанык1эу тызыхэтымрэ язэпхыныгъэ игупшыс, поэт-л1ыхъужъымрэ непэрэ поэтымрэ идейнэ къошыгъэу зэфыря1эр ары. Хъусенэ фэгъэхьыгъэ гупшысэхэмрэ джырэ лъэхъан хъурэ-ш1эхэрэмрэ зэпхыгъэхэу художественнэ къат зэмышъогъу цы1эуадэм хэшъык1ыгъэ пкъынэ-лын поэмэр. Зэхэш1э к1оч1э лъэш хэлъэу ц1ыфыгъэм, гражданственнэ пшъэдэк1ыжьым, щы1эныгъэ поэзиеу ц1ыфым хэлъын фаем  яхьыл1агъэу непэрэ тимафэ и1офыгъо инхэр поэмэм къегъэуцух…
Мэщбэш1э Исхьакъ усабэ, усэ дэгъубэ, роман пчъагъэ, роман ш1эгъуабэ къыдигъэк1ыгъ. Къэуцуи гъэпсэфи имы1эу имы1эу усэк1ошхом, тхэк1ошхом 1оф еш1э: лъэпкъ тарихъым икууп1эхэм ащэлажьэ, матхэ, зы тхылъым иуж адрэ тхылъыр итэу къыдегъэк1ы, лъэпкъ художественнэ гупшысак1эм, художественнэ  псэлъак1эм ышыгу ек1урэ гъогум рэк1о, дэк1уае, лъэк1уатэ, лъэпкъ псэлъэ 1эш1ум, псэлъэ куум, псэлъэ дахэм, жэбзэ к1эрак1эм ихъарзынэщ егъэбаи, к1еугъуае. Тхьэм къыхилъхьэгъэ талантыр къэущыфэ, къет1ыргуфэ, рефыжьэфэ емыжэу, итворческэ к1ыщмаш1о к1осэгъу, ары пак1ошъ, упэбжьэгъу римыгъафэу палъхьэ феш1ы зэпыт, ищыдыбжь ик1эпщэн зэпимыгъэоу, ет1упщыгъэр имафэу мэлажьэ. Ахэр ау къодыек1э тхак1ом къыдэхъухэрэп. Ащ ылъапсэр, к1оч1э къэк1уап1эу ащ и1эр нафэ къыш1эу усэу «Сигугъэ нэпкъ сипк1ыхь» зыфи1орэм Исхьакъ къыщи1уагъ: «Уцуи, гъэпсэфи, пшъыгъи сымыш1эу, Нэпкъмэ сяутэк1ми, чъэм есэгъэхъу, Сих зэрэщы1эр сигопэш1уш1эу, Орэд фас1оу иор сэлъэгъу. 1ит1ур зэтелъэу ш1угъэм ешэу Щысым сыфэдэп, сибгы сыдэк1ы». Ары, къызэтеуцо имы1эу, непэ ыштэгъэ бгыпэм къыщымыуцоу, ыпэк1э къэт лъэгап1эхэм афэк1о Мэщбаш1эр. Дэмыхэу лъык1уатэрэр нэсыщт игугъап1эхэм ашыгу…

